
İcbari tibbi sığorta çərçivəsində əhaliyə 

3 mindən çox xidmət göstəriləcək

Ölkəmizin səhiyyə sistemində son 
vaxtlar nəzərə çarpan müsbət dinami-
ka əhali tərəfindən razılıqla qarşılanır. 
İcbari tibbi sığortanın tətbiqindən 
sonra reallaşan dəyişikliklər keyfiyyətli 
tibbi xidməti bütün vətəndaşlar üçün 
əlçatan edib. Artıq əhalinin keyfiyyətli 
tibbi xidmətlərlə təmin olunması üçün 
böyük işlərin görüldüyünü söyləmək 
olar. Xüsusilə, icbari tibbi sığortanın 
tətbiqindən sonra səhiyyə sistemində 
kök atmış neqativ hallara zərbə vuru-
lub. Əvvəllər əhalinin müəyyən qismi 
bütün lazımi tibbi xidmətlərdən istifadə 
etmək imkanına malik deyildi. Amma 
sığorta sisteminin tətbiqindən sonra 
vətəndaşlar üçün daha geniş səhiyyə 
xidmətlərindən istifadə etmək imkanı 
yaranıb.

Ümumiyyətlə, icbari tibbi sığor-
tanın məqsədi də məhz səhiyyənin 
maliyyələşdirilməsini təkmilləşdirmək, 
habelə əhaliyə etibarlı, keyfiyyətli, 
səmərəli tibbi xidmətlərin 
göstərilməsinə zəmanət verəcək 
universal və dayanıqlı tibbi sığortanı 
reallaşdırmaqdır. Yəni vətəndaşlar 
cibindən pul xərcləmədən tibbi sığorta 
vasitəsilə istənilən klinikada müayinə 
və müalicə olunurlar. Bu, həm də tibb 
müəssisələri arasında əhaliyə xidmət 
rəqabətini artıracaq. Hər müəssisə 
çalışacaq ki, daha yaxşı xidmət 
göstərsin, ona tibbi sığorta vasitəsilə 
daha çox vətəndaş müraciət etsin. 
Çünki, belə olduqda, tibb işçilərinin 
əmək haqları da artacaq, eləcə də, hər 
bir tibb müəssisəsi öz maddi–texniki 
bazasını gücləndirəcək. Nəzərə alsaq 
ki, icbari tibbi sığorta Azərbaycanda 
hələ yenidir, bu baxımdan bir sıra 
çətinliklərin olması təbiidir. Amma olan 
problemlərin də aradan qaldırılacağı 
labüddür.

İcbari Tibbi Sığorta üzrə Dövlət 
Agentliyinin İdarə Heyətinin sədri Zaur 
Əliyev 2021-ci ilin yekunları və bu 
ilin ilk 3 ayında görülən işlərlə bağlı 
bugünlərdə keçirilən mətbuat konf-
ransında öncə, ötən il əldə olunan 
nəticələr haqqında məlumat verib. 
Sədr bildirib ki, 1 aprel 2021-ci il 
tarixindən etibarən icbari tibbi sığor-
tanın ölkəmizin hər yerində tətbiqi 
nəticəsində səhiyyə sahəsindəki ən 
əhəmiyyətli islahatlardan biri həyata 
keçirilib. O deyib: “2021-ci ildə icbari 
tibbi sığorta çərçivəsində dövlət tibb 
müəssisələrinin əhaliyə göstərdiyi 
xidmət sayı 22 milyondan çox olub. Bu 
dövrdə agentliyin müqavilə bağladığı 
özəl tibb müəssisələrində göstərilən 
cərrahi xidmət sayı isə 27 min 305-ə 
yüksəlib. Beləliklə, icbari tibbi sığorta-
nın tətbiq olunduğu ərazilərdə əhalinin 
42 faizi tibbi xidmətlərdən yararlanıb. 
Xidmətlər Zərfi çərçivəsində göstərilən 
tibbi xidmətlər vətəndaşların ən çox 

müraciət edilən, habelə əlillik və ölüm 
riski olan xəstəliklər üzrə müayinə və 
müalicə olunmalarını təmin edib”.

Zaur Əliyev tibbi statistik 
göstəricilərlə yanaşı səhiyyə işçilərinin 
əməkhaqqı artımından və tibb 
müəssisələrinin maddi – texniki baza-
sının gücləndirilməsindən də danışıb: 
“2021-ci ildə səhiyyə işçilərinə 717 
milyon manatdan çox vəsait ödənilib 
və bu nəticə 2020-ci illə müqayisədə 
18 faiz artım əldə edildiyini göstərir. 
Təchizata gəldikdə isə qeyd olunmalı-
dır ki, ötən il ərzində tibb müəssisələri 
5 min 248 ədəd yeni cihaz və ava-
danlıqla təmin olunub, 274 tibb 
müəssisəsində İKT infrastrukturunun 
qurulması üzrə işlər başa çatdırılıb”.

Agentliyin eyni zamanda tibb 
müəssisələrində struktur dəyişiklikləri 
apardığını bildirən Z.Əliyev vur-
ğulayıb ki, məqsəd idarəetməni 
təkmilləşdirmək və vətəndaşın daha 
çox tibbi xidmətə əlçatanlığını artır-
maqdır: “İslahatlar çərçivəsində keçən 
il ölkə üzrə fəaliyyət göstərən Ailə 
Sağlamlıq mərkəzlərinin sayı 278-ə 
yüksəlib, Bakı şəhərinin rayonları üzrə 
11 tibb mərkəzi, Sumqayıt şəhərində 
isə Sumqayıt Tibb Mərkəzi yaradılıb. 
Ən mühüm yeniliklərdən biri isə 2021-
ci ilin oktyabr ayından etibarən Şuşa 
şəhərində modul tipli xəstəxananın 
fəaliyyətə başlamasıdır. Müəssisə ötən 
il ərzində 1 256 pasiyent qəbul edib”.

2022-ci ildə görülən işlərdən bəhs 
edən İdarə Heyətinin sədri bildirib 
ki, agentlik tərəfindən Xidmətlər 
Zərfinə dəyişikliyin edilməsi barədə 
layihə hazırlanıb və aidiyyəti quru-
ma təqdim olunub. Layihədə 700 
tibbi xidmətin Xidmətlər Zərfinə daxil 
edilməsi, ümumilikdə 3 mindən çox 
tibbi xidmətin icbari tibbi sığorta 
çərçivəsində göstərilməsi nəzərdə tutu-
lur. Yeni tibbi xidmətlər limitli qaydada 
orqan transplantasiyası, ürək–damar 
cərrahiyyəsi, oftalmoloji və travmatoloji 
əməliyyatları əhatə edir. Bundan baş-
qa, hazırda limit sayı 300 olan koxlear 
implantasiya və endoprotezləşdirmə 
əməliyyatlarının sayının müvafiq ola-
raq 400-ə və 1200-ə qədər artırılması 
təklifi irəli sürülüb.

Z.Əliyev həmçinin səhiyyə 
işçilərinin əməyinin ödənilməsi 
qaydasına ediləcək dəyişiklik və tibb 
işçilərinə güzəştli ipoteka kreditinin 
verilməsi ilə bağlı Agentliyin təklifi 
haqqında mətbuat nümayəndələrinə 
məlumat verib.

Bildirilib ki, “Tibbi Ərazi Bölmələrini 
İdarəetmə Birliyi” publik hüquqi şəxsin 
tabeliyindəki tibb müəssisələrində 
çalışan səhiyyə işçilərinin əməyinin 
ödənilməsi Qaydası”na dəyişikliklər 
edilməklə 31 ixtisas üzrə çalışan 
həkimlərin aylıq əməkhaqlarının bütün 

məcburi tutulmalardan sonra dəqiq 
məbləğinin 1000 manata çatdırılması 
nəzərdə tutulur.

Zaur Əliyev əhaliyə göstərilən 
tibbi xidmətlərin keyfiyyətinin daha 
da yüksəldilməsi və tibb işçilərinin 
sosial rifahının yaxşılaşdırılması 
istiqamətində davamlı tədbirlərin 
həyata keçirildiyini bildirib. O deyib: 
“Bu, səhiyyə işçilərinin əməyinin 
ödənilməsi Qaydasına cari il üzrə 
edilən sayca 5-ci dəyişiklikdir. Çalışırıq 
ki, tibbi xidməti alan tərəf məmnun 
olduğu qədər xidməti verən tibb işçiləri 
də icbari tibbi sığortanın tətbiqindən 
razı qalsın. Məqsədimiz tibb işçilərinin 
sosial rifahını yaxşılaşdırmaq və tibbi 
xidmətlərin vətəndaşlara əlçatanlığını 
təmin etməkdir. Hazırkı artım 31 ixtisas 
üzrə çalışan 8 minə yaxın həkimə 
şamil olunacaq. 17 ixtisas üzrə çalışan 
həkimlərin (allerqoloq, dermatovenero-
loq, endokrinoloq, fizioterapevt, infek-
sionist, kardioloq, narkoloq, nevroloq, 
pediatr, psixiatr, oftalmoloq, pulmono-
loq, revmotoloq, terapevt, toksikoloq, 
travmatoloq–ortoped, müalicəvi bədən 
tərbiyəsi üzrə həkim) maaşında artım 
2 dəfəyədək təşkil edəcək. 14 ixtisas 
üzrə çalışan həkimlərin (nefroloq, 
ftiziatr, neonatoloq, genetik, laborant, 
metodist, mikrobioloq, epidemio-
loq, hematoloq, diyetoloq, psixoloq, 
loqoped, statistik, mülicəvi bədən 
tərbiyəsi üzrə mütəxəssis) maaşında 
isə artım 20 – 90 faiz arası dəyişəcək. 
Maliyyə imkanları artdıqca çalışaca-
ğıq ki, səhiyyə işçilərinin əməyinin 
ödənilməsi Qaydasına yenidən baxa-
raq, onların sosial müdafiəsini daha da 
gücləndirək.”.

Nəzərdə tutulan maaş artımı üzrə 
illik əlavə maliyyə xərci təqribən 100 
milyon manat təşkil edir. Qaydaya 
edilən dəyişikliklərin 2022-ci ilin 1 
iyun tarixinədək qüvvəyə minməsi 
nəzərdə tutulur. Qeyd edək ki, bun-
dan əvvəl səhiyyə işçilərinin əməyinin 
ödənilməsi Qaydasına edilən digər bir 
dəyişiklik səhiyyə işçilərinə bilavasitə 
ixtisası üzrə çalışdıqları hallarda elmi 
dərəcələrə görə ödənilən əlavələrin 
məbləğlərinin artırılması ilə bağlı 
olmuşdur. Belə ki, elmlər doktoru və 
fəlsəfə doktoru elmi dərəcələrinə görə 
ödənilən əlavələr 20 manat artırılaraq, 
müvafiq olaraq 100 və 60 manata çat-
dırılmışdır. Bundan başqa reanimasiya, 
intensiv terapiya və anesteziologiya, 
toksikologiya şöbələrində, intensiv 
terapiya bloklarında – bölmələrində 
çalışan həkimlərə həm gecə, həm də 

gündüz növbəsi zamanı tibbi xidmət 
göstərilən hər pasiyent üçün 5 manat 
ödəniləcək. Bundan əvvəl hər pasiyent 
üçün sözügedən şöbələrdə çalışan 
həkimlərə yalnız gecə növbəsi zamanı 
tibbi xidmət göstərilən zaman əlavə 
ödənilirdi.

Onu da qeyd etmək yerinə düşər ki, 
İcbari Tibbi Sığorta üzrə Dövlət Agent-
liyi güzəştli ipoteka krediti və sosial 
mənzil almaq hüququ verilən şəxslərin 
siyahısına dövlət tibb müəssisələrində 
çalışan tibb işçilərinin əlavə edilməsi 
ilə bağlı təklif hazırlayıb. “Azərbaycan 
Respublikası İpoteka və Kredit 
Zəmanət Fondunun vəsaiti hesabına 
ipoteka kreditinin, o cümlədən güzəştli 
ipoteka kreditinin verilməsi Qaydası”na 
təklif olunan dəyişikliklər tibb işçilərinin 
mənzilə olan tələbatının ödənilməsi 
və onların mənzil–məişət şəraitini 
yaxşılaşdırmaq məqsədi daşıyır. 
Zaur Əliyevin sözlərinə görə, təklifdə 
güzəştli ipoteka kreditindən istifadə 
etmək hüququ əldə etmək üçün gənc 
ailənin üzvü olaraq ən az 3 il dövlət 
tibb müəssisələrində tibbi fəaliyyətlə 
məşğul olmaq tələbi var. Eyni zaman-
da, gənc ailənin üzvü olmayan tibb 
işçilərinin güzəştli ipoteka kreditindən 
yararlanması üçün ən az 15 il dövlət 
tibb müəssislərində tibbi fəaliyyətlə 
məşğul olmaq tələbi irəli sürülüb.

Təklif artıq aidiyyəti dövlət orqan-
larına və qurumlarına təqdim olunub. 
Sənəd qəbul olunduğu təqdirdə dövlət 
orqanlarının (qurumlarının) nəzdindəki 
tibb müəssisələrində çalışan 
həkimlər, orta və kiçik tibb işçiləri (tibb 
müəssisəsinin rəhbəri istisna olmaqla) 
güzəştli ipoteka kreditindən yararlan-
maq imkanı əldə edəcəklər.

İcbari tibbi sığorta (İTS) dün-
ya səhiyyəsində geniş yayılmış 
həmrəyliyə əsaslanan sosial layihə və 
əhalinin tibbi yardım almaq hüququnu 
təmin edən sistemdir. Bu sistem sığor-
ta hadisəsi zamanı sığortaolunanların 
xidmətlər zərfi çərçivəsində tibbi yar-
dım almasını təmin edir. Xidmətlər zərfi 
çərçivəsində təminatı nəzərdə tutulmuş 
tibbi xidmətlərin göstərildiyi hər hansı 
hadisə və hal sığorta hadisəsi hesab 
edilir. Ümumiyyətlə, icbari tibbi sığorta-
ya keçid bütün ölkələrdə çətin və ağır 
islahatlardan biri kimi səciyyələndirilir. 
Bununla belə, müəyyən çətinliklərə 
baxmayaraq, proses ölkəmizdə uğurla 
həyata keçirilir.

Zərifə BƏŞİRQIZI,  
“Xalq qəzeti”

Mərkəzi Bankda bank 
rəhbərləri ilə görüş keçirilib

Mərkəzi Bankın 
sədri Taleh Kazımov 
kommersiya banklarının 
rəhbərləri ilə görüş 
keçirib.

Mərkəzi Bankdan 
AZƏRTAC-a bildirilib ki, 
görüşün məqsədi milli iqti-
sadiyyatın inkişafında bank 
sisteminin rolunun artırılması 
ilə bağlı fikir mübadiləsi, 
əhalinin və biznesin 
maliyyə xidmətlərinə çıxış 
perspektivləri, ölkədə nağd-
sız ödənişlərin genişlənməsi 
və digər aktual məsələlərin 
müzakirə edilməsindən ibarət 
olub.

Mərkəzi Bankın sədri 
görüşdə çıxış edərək Prezi-
dent İlham Əliyevin ölkədə 
dayanıqlı makroiqtisadi sabit-
lik və sosial-iqtisadi inkişafa 
dair müəyyən etdiyi hədəf 
və vəzifələri xüsusi vurğula-
yaraq bildirib ki, dövlətimizin 
başçısının rəhbərliyi ilə 
həyata keçirilən quruculuq 

siyasəti nəticəsində ölkədə 
makroiqtisadi sabitlik və 
maliyyə dayanıqlığı təmin 
olunub və bu istiqamətdə ge-
nişmiqyaslı tədbirlər davam 
etdirilir.

Bank sektorunun daya-
nıqlıq göstəricilərinə diqqət 
çəkən T.Kazımov bank siste-
minin ölkədə maliyyə inklü-
zivliyinin inkişafındakı aparıcı 
rolunu xüsusilə qeyd edib 
və deyib ki, növbəti dövrdə 
ölkədə maliyyə əlçatanlığının 
artırılması, müasir bankçılıq 

üzrə qlobal çağırışlara uy-
ğunlaşma, milli iqtisadiyyatın 
inkişafına davamlı dəstək 
üzrə yeni hədəflərə nail olma 
və digər istiqamətlərdə aktiv 
işlər davam etdiriləcək.

Görüşdə kommersiya 
banklarının rəhbərləri çıxış 
edərək ölkədəki dayanıqlı 
inkişaf trendləri, maliyyə 
inklüzivliyinin artırılması, 
iqtisadi genişlənmə, bankçı-
lıqda müasir tələblərə uyğun 
inkişaf perspektivləri barədə 
fikirlərini bildiriblər.

Baş Qərargah rəisi Kəlbəcər 
rayonunda dislokasiya olunan hərbi 
hissələrin döyüş hazırlığını yoxlayıb

Müdafiə nazirinin birinci müavini – Azərbaycan Ordusunun Baş Qərargah 
rəisi general-polkovnik Kərim Vəliyev Kəlbəcər rayonunda dislokasiya 
olunan hərbi hissələrin döyüş hazırlığını yoxlayıb.

Müdafiə Nazirliyindən verilən məlumatda 
bildirilir ki, Baş Qərargah rəisi qoşun 
xidmətinin və döyüş növbətçiliyinin təşkili, 
eləcə də hərbi qulluqçuların sosial-məişət 
şəraiti ilə tanış olub. Qeyd olunub ki, 
Azərbaycan Respublikasının Prezidenti, 
Silahlı Qüvvələrin Ali Baş Komandanı cənab 
İlham Əliyevin diqqət və qayğısı sayəsində 
qoşunların döyüş hazırlığının yüksək 
səviyyədə saxlanılmasını təmin etmək üçün 
bütün lazımi şərait yaradılıb.

General-polkovnik K.Vəliyev dövlət 
sərhədinin Kəlbəcər rayonu sahəsində döyüş 
növbətçiliyi aparan şəxsi heyətlə görüşərək 
onun qayğıları ilə maraqlanıb, xidmətdə 
fərqlənən hərbi qulluqçuları mükafatlandırıb, 

gələcək xidmətlərində uğurlar arzulayıb.
Sonra Baş Qərargah rəisi hərbi birliyin 

komandir-rəis heyəti ilə xidməti müşavirə 
keçirib. General-polkovnik K.Vəliyev Ali Baş 
Komandanın Azərbaycan Ordusu qarşısında 
qoyduğu tapşırıqları müşavirə iştirakçılarına 
çatdırıb.

Sonda müasir ümumqoşun döyüşü-
nün aparılması üsulları nəzərə alınmaqla 
bölmələrin döyüş qabiliyyətinin daha da 
yüksəldilməsi, silah və döyüş texnikasının 
effektiv tətbiqi məqsədilə təlimlərin real döyüş 
şəraitinə uyğun keçirilməsi ilə əlaqədar 
müdafiə nazirinin göstərişləri aidiyyəti üzrə 
şəxsi heyətə çatdırılıb.

“Xalq qəzeti”

FHN-in Akademiyasında 
kursantlar üçün növbəti təlim

Nazirliyin əsəs fəaliyyət 
planına uyğun olaraq 
keçirilən təlimin təşkilatçıları 
FHN-in Regional mərkəzlərlə 
işin təşkili, layihələrin idarə 
edilməsi və təhsil məsələləri 
üzrə Baş idarəsi, Baş 
əməliyyat idarəsi, Xüsusi 
Riskli Xilasetmə Xidməti və 
FHN-in Akademiyası olub.

Təlimin açılışında çıxış 
edən FHN Akademiyasının 
rəis müavini polkovnik Aslan 
Hüseynov bildirib ki, tədbirin 
keçirilməsində məqsəd 
kursantlara FHN-in Xüsusi 
Riskli Xilasetmə Xidmətinin 

istifadəsində olan xüsusi 
təyinatlı nəqliyyat vasitələri, 
xilasetmə alət və avadan-
lıqları barədə məlumatın 
verilməsi, həmçinin onların 
xilasetmə, pirotexniki, kinoloji 
sahələr üzrə biliklərinin artı-
rılması və müvafiq bacarıq 
və vərdişlərin aşılanmasın-
dan ibarətdir.

FHN-in Regional 
mərkəzlərlə işin təşkili, 
layihələrin idarə edilməsi, 
və təhsil məsələləri üzrə 
idarə rəisi Azadi Quliyev 
tədbirin əhəmiyyətindən 
danışaraq vurğulayıb 

ki, bu cür təlimlər həyat 
fəaliyyəti təhlükəsizliyinin 
təmin edilməsi sahəsində 
yüksək ixtisaslı kadrların 
yetişdirilməsində mühüm rol 
oynayır. Eyni zamanda, belə 
təlimlərin təşkilində əsas 
məqsədlərdən biri də şəxsi 
heyətin döyüş və mənəvi-
psixoloji hazırlığınının yüksək 
səviyyədə saxlanılmasıdır.

Nəzəri və praktiki 
hissədən ibarət olmaqla iki 
mərhələdə təşkil edilib.

Nəzəri hissədə kur-
santlara FHN-in Xüsusi 
Riskli Xilasetmə Xidmətinin 
istifadəsində olan xüsusi 
təyinatlı nəqliyyat vasitələri, 
xilasetmə alət və avadanlıq-
ları barədə məlumat verilib.

Praktiki hissədə 
isə “zərərçəkmiş”lərin 
hündürlükdən təxliyəsi, şərti 
uçqun baş vermiş ərazidə 
axtarışı və xilas edilməsi, 
nəqliyyat vasitəsində 
olan “partlayış təhlükəli 
əşya”nın kinoloji qrup 
tərəfindən aşkar edilməsi, 
pirotexnik qrupu tərəfindən 
zərərsizləşdirilməsi və qəza-
xilasetmə işlərinə dair digər 
əməliyyat tədbirləri nümayiş 
etdirilib.

Təlim zamanı qarşıya 
qoyulmuş məqsədlərə nail 
olunub.

“Xalq qəzeti”

Amerika filosofu Ralf Uoldo Emerson deyib ki, 
sağlamlıqdan böyük zənginlik yoxdur. Bəli, sağlam olmaq 
hər kəsin arzusudur. Amma bəzən xəstəliklərdən də qaçmaq 
mümkün olmur. Ömründə heç xəstələnməyən insan da 
yoxdur. Olsa da barmaqla sayılacaq qədər azdır. Kimi az, 
kimi çox, hansısa yaşında hansısa xəstəliklə mübarizə aparır. 
Xəstəliyin gətirdiyi sarsıntı bir dərddirsə, bəladan qurtulmaq 
ayrı bir dərddir. Vaxtında aşkarlanan xəstəliyə zamanında 
edilən müalicə köməyə yetsə də, hər kəsin maddi vəziyyəti 
şəfasını tez tapmağa imkan vermir. Bütün bunlar isə icbari 
tibbi sığortanın vacibliyini labüd edir.

Fövqəladə Hallar Nazirliyinin Akademiyasında 
“Qəza-xilasetmə işlərinin aparılması taktikası” 
mövzusunda təlim keçirilib.

Arıçıların Qubadlı rayonunun yaylaqlarına köçü başlayır

Sabirabad Rayon İcra 
Hakimiyyətindən bildirmişlər ki, 
Nəsimi kəndində Qubadlıdan olan 
arıçıların doğma yaylaqlara yola 
salınması mərasimi keçirilib. Tədbirdə 
Kənd Təsərrüfatı Nazirliyinin rəsmiləri, 
Türk Əməkdaşlıq və Koordinasiya 
Agentliyinin (TİKA) Bakı ofisinin 
rəhbəri Fatih Yılmaz, Türkiyə 
səfirliyinin kənd təsərrüfatı üzrə 
müşaviri Hakan Qələndər, Qubadlı 
Rayon İcra Hakimiyyətinin rəhbərliyi, 

Azərbaycan Arıçılar Assosiasiyasının 
sədri Bədrəddin Həsrətov, Peşəkar 
Arıçılar Birliyinin rəhbəri Elxan 
Ələkbərov, Qubadlı rayonundan olan 
arıçı fermerlər iştirak ediblər.

“Dağ Arıçıları” İctimai Birliyinin 
rəhbəri Yusif Quliyev çıxışında deyib 
ki, bu gün Qubadlı arıçıları üçün tarixi 
andır. Qubadlıdan olan arıçıların 
öz təsərrüfatlarını bu il rayonun 
yaylaqlarına köçürəcəyini deyən Y. 
Quliyev bu işdə əməyi olan hər kəsə 
təşəkkürünü ifadə edib.

Kənd Təsərrüfatı Nazirliyinin 
heyvandarlığın təşkili və monitorinqi 
şöbəsinin müdiri Eldar Həsənov 
qeyd edib ki, ötən il Kəlbəcər 
və Laçın laylaqlarına arıçılıq 
və qoyunçuluq təsərrüfatlarının 
köçürülməsinə dair həyata keçirilmiş 
pilot layihə uğurla nəticələnib. 
Layihənin yekun nəticələri təhlil 
olunduqdan sonra bu ildən arıçılıq 
təsərrüfatlarının köç edəcəyi 
yaylaqların siyahısına Qubadlı 
rayonunun yaylaqları da əlavə 
olunub. Bununla da 30 ilə yaxın 
fasilədən sonra Qubadlıdan olan 
arıçılar öz təsərrüfatlarını doğma 
yaylaqlara köçürmək imkanı əldə 
ediblər.

TİKA-nın Bakı ofisinin rəhbəri Fatih 
Yılmaz iki ölkə arasında əlaqələrin 
daim inkişaf etdiyini deyərək, təmsil 
etdiyi qurumun Azərbaycanda bir 
çox sahələrdə olduğu kimi, kənd 
təsərrüfatı sahəsində də layihələr 
həyata keçirdiyini deyib. Bu layihələr 
çərçivəsində Azərbaycanın müxtəlif 
bölgələrində arıçılıq təsərrüfatlarına 
texniki dəstək göstərilib. “Dağ 
Arıçıları” İctimai Birliyi TİKA 
tərəfindən xüsusi konteynerlərlə 
təchiz olunub, birliyin məhsullarının 
qablaşdırılmasına kömək göstərilib. 
Fatih Yılmaz Qubadlı arıçıları 
üçün xüsusi əhəmiyyət kəsb 
edən bu gündə arıçıların sevincini 
bölüşməkdən məmnunluq duyduğunu 
deyib, onlara hər zaman dəstək 
olacaqlarını vurğulayıb.

Türkiyə səfirliyinin kənd təsərrüfatı 
üzrə müşaviri Hakan Qələndər 
iki ölkə arasında aqrar sahədə 
əməkdaşlığın bütün istiqamətlərdə 
inkişaf etdiyini deyib. Azərbaycanla 
Türkiyə arasında kənd təsərrüfatı 
sahəsində əməkdaşlığa dair 
imzalanmış memorandum və 
sazişləri xatırladan müşavir nəzərdə 
tutulan bütün istiqamətlər üzrə birgə 
fəaliyyətin davam etdiyini söyləyib. 
Hakan Qələndər Qubadlı arıçılarının 
öz təsərrüfatlarını 30 illik fasilədən 
sonra doğma yaylaqlara köçürməsi 
münasibətilə təbrik edib.

Daha sonra tədbir iştirakçıları 
Qubadlı rayonundan olan arıçıların 
təsərrüfatlarına baş çəkib, arı 
ailələrinin köçə hazırlıq prosesini 
izləyiblər.

Bu il Qubadlı rayonuna 38 
arıçılıq təsərrüfatının köçürülməsi 
nəzərdə tutulub. Ümumilikdə, 
Qubadlı yaylaqlarına 2207 arı ailəsi 
köçürüləcək. Arı ailələri Qubadlı 
rayon mərkəzinin ətrafında, Qəzyan, 
Muradxanlı, Xanlıq, Mollu, Hal, 
Mahmudlu, Bəxtiyarlı, Tatar, Qaraçalı 
və Zilanlı kəndlərində yerləşdiriləcək. 
Nazirlik tərəfindən yaylaq mövsümü 
ərzində Qubadlı rayonuna köçürülmüş 
təsərrüfatların daimi monitorinqi 
aparılacaq.

M.MÜKƏRRƏMOĞLU,  
“Xalq qəzeti”

Öz təsərrüfatlarını yaylaqlara köçürmək istəyən fermerlərin 
müraciətləri əsasında Kənd Təsərrüfatı Nazirliyində müvafiq 
siyahı hazırlanıb. Arıçı fermerlər Minatəmizləmə Agentliyinin 
təşkil etdiyi təlimlərə cəlb olunublar. Təlimlərdə fermerlərə 
mina və partlamamış sursatla çirklənmiş ərazilərdə davranış 
qaydaları izah olunub. Fermerlərdən köç edəcəkləri 
dislokasiya məntəqələrində təlimata uyğun davranacaqlarına 
dair iltizamnamə alınıb.

